
புகழியூர்

திருச்சிராப்பள்ளி மாவட்டம் கரூர் வட்டத்தில் புகழூர் 
என்னும் புகழியூர் இருக்கிறது. இவ்வூருக்கு இரண்டுக்கல் 
தொலைவிலுள்ள ஆறு நாட்டார் மலை என்னும் குன்றில் 
இயற்கையாயுள்ள குகையிலே கற்படுக்கைகளும் பிராமி 
எழுத்துக் கல்வெட்டுகளும் இருக்கின்றன. பிராமி எழுத்து 
கி. பி. முதல் நூற்றாண்டில் பொறிக்கப்பட்டவை. பிராமி 
எழுத்துச் சாசனங்களில் ஒன்று கடுங்கோ என்னும் இரும் 
பொறையரசன் இளங்கோவாக இருந்த காலத்தில் செங்காயபன் 
என்னும் முனிவர் இந்தக் குகையில் வசிப்பதற்காகக் 
கற்படுக்கையை அமைத்துக் கொடுத்த செய்தியைக் கூறு 
கிறது. கோ ஆதன் சேரலிரும்பொறை மகன் பெருங்கடுங் 
கோன் என்றும் அவனுடைய மகன் இளங் கடுங்கோ என்றும் 
இந்தக் கல்வெட்டெழுத்துக் கூறுகிறது. இங்கு வேறு சில 
பிராமி கல்வெட்டெழுத்துகளும் உள்ளன.

ஆறு நாட்டார் மலைக்கு ஏழுகல் தூரத்தில் அர்த்தநாரி 
பாளையம் என்னும் ஊர் இருக்கிறது. இவ்வூர் வயல்களுக்கு 
இடையில் பெரிய கற்பாறை ஐவர்சுனை என்று பெயர் 
பெற்றிருக்கிறது. இங்கு ஒரு நீர் ஊற்றுச் சுனையும் ஐந்து கற்படுக்கைகளும் காணப்படுகின்றன. இந்தக் கற்படுக்கைகள் 
கி. பி. முதல் நூற்றாண்டில் அமைக்கப்பட்டவை. இங்கு அக் 
காலத்தில் முனிவர்கள் தங்கித் தவம் செய்தனர் என்பது 
தெரிகிறது.

புன்னாடு

புன்னாடு, சங்க காலத்தில் வடகொங்கு நாட்டில் 
இருந்தது. இக்காலத்தில் இது மைசூர் இராச்சியத்தின் 
தெற்கில் ஹெக்கட தேவன தாலுகாவில் சேர்ந்திருக்கிறது. 
சங்க இலக்கியங்களிலே புன்னாடும் அதன் தலைநகரமான 
கட்டூரும் கூறப்படுகின்றன. காவிரி ஆற்றின் உபநதியாகிய

